
НІХТО НЕ СТВОРАНЫ ДЛЯ ВАЙНЫ 

 

 
 

Так назваў сваю ўражваючую фотакнігу вядомы фатограф-дакументаліст Алег Смірноў. Так 
гаворыць і старшыня раённага савета былых воінаў-інтэрнацыяналістаў Пётр Рыгоравіч Вязнікаў, з 
якім напярэдадні дзесятай гадавіны з дня вываду Савецкіх войск з Афганістана сустрэлася наш 
карэспандэнт Вераніка Пашэвіч. 

– Пётр Рыгоравіч, псіхолагі сцвярджаюць, што ў выніку вайны ў Афганістане ў 
нашым грамадстве сфарміравалася пэўная «субкультура» – супольнасць людзей, якія рэзка 
адрозніваюцца па свайму псіхалагічнаму настрою ад тых, хто там не ваяваў. Што вы 
скажаце наконт гэтага? 

– Калі казаць асабіста пра мяне, то я гэтага не адчуваў ніколі. Мне здаецца, што служба ў 
ДРА мяне зусім не змяніла. Можа таму, што я служыў начальнікам штаба артылерыйскага дывізіёна, 
ахоўваў аэрадром у Кабуле і непасрэдна ў баявых аперацыях не ўдзельнічаў. А вось тыя, каму выпаў 
лёс трапіць у «гарачыя» кропкі, магчыма, сапраўды значна мацней выпрабавалі сваю псіхіку, нервы, 
трываласць. 

– Ці  можна падыходзіць да той рэчаіснасці з ацэначнымі крытэрыямі: хваліць, як   
раней, або лаяць, як было прынята потым? Як наогул падыходзіць да яе праз 10 гадоў? 

– Я быў у ліку ваеннаслужачых Віцебскай дывізіі, якая першай у 1979 годзе ўвайшла ў гэту 
суседнюю паўднёвую краіну для выканання інтэрнацыянальнага абавязку. Памятаю, як у канцы 
снежня мы атрымалі загад аказаць дапамогу Дэмакратычнай Рэспубліцы Афганістан. Мы і 
ўспрымалі сваё накіраванне туды, як водгук на зварот аб дапамозе, як падтрымку, закрыццё мяжы, 
абарону суседзяў ад нейкага ворага. Мясцовае насельніцтва спачатку сустракала нас кветкамі, 
пакуль не пачаліся ваенныя дзеянні. Тады і ўбачылі двухбаковую жорсткасць, выпрабаванні. Мы 
збіраліся іх «закідаць берэтамі». Яны нас «закідвалі чалмой» – да болю, да крыві. 

– Што гэта было: дзіўная вайна, агульнанацыянальнае бедства, вайна ў мірны час? 
Ці змянілася ваша ўспрыняцце, адносіны да яе за прайшоўшы перыяд? 

– Упэўнен: удзел у падзеях 1979–1989 гадоў у Афганістане для нашага боку – бяздумныя 
ахвяры і бяздумныя расходы дзяржавы. Тая краіна вядзе ўнутраную вайну і сёння. Тады ж сваім 
прыходам мы толькі «падлілі масла» ў агонь вайны ў мірны час, прычым чужой вайны. Можна яшчэ 



было неяк зразумець знаходжанне там маёра  Вязнікава, іншых кадравых ваеннаслужачых – у 
рэшце рэшт гэта наша работа. А як цяжка было бачыць там бязвусых юнакоў, некаторыя з якіх да 
Афганістана нават не паспелі прайсці «курс маладога байца». 

Іх прызвалі служыць, а не ваяваць. I хоць армія заўседы – не дом адпачынку, але ж  
бытавыя ўмовы першых афганскіх воінаў-інтэрнацыяналістаў былі цяжкімі. Мы мелі адну лагерную 
палатку на дывізіён. Салдаты спалі на зямлі. Мінуў год, пакуль прывезлі салдацкія ложкі. Нечакана 
пайшоў снег, за які цёмныя афганцы пракліналі рускіх, упэўненыя, што гэта мы яго з сабой 
прывезлі. Піць ваду забаранялася. Сухія пайкі мы з'елі, пачаліся праблемы з ежай. Апанавалі 
хваробы – гепатыт, тыф. Праз год самастойна змайстравалі з пяску і вады лазню, выкарыстаўшы 
знойдзены бурдзюк, утварылі нават парылку. А да таго напакутваліся з бялізнавымі вошамі. За 
тэрмін маёй афганскай службы – 2 гады і 3 месяцы – два чалавекі з дывізіёну загінулі. Што мы 
хацелі даказаць у той неразумнай вайне ў мірны час, незразумела. 

– Ці лечыць час? 
– Я не ўзгадваю тыя падзеі і не хачу ўзгадваць. Хаця ў мяне многа афганскіх фотаздымкаў, 

але я не люблю іх глядзець, не жадаю нікому расказваць пра Афганістан. Успамінамі займаюся  
зрэдку, толькі сабраўшыся з хлопцамі, якія самі служылі там. 

– Якімі былі першыя дні міру тых, хто толькі што вярнуўся, і першыя гады міру для 
тых, хто вярнуўся раней? 

– Я вярнуўся ў Віцебск, дзе ў той час жыла мая сям'я, 3 сакавіка. Жонка ад радасці і 
нечаканасці, убачыўшы мяне жывым і здаровым, нават страціла прытомнасць. Я, як начальнік 
штаба, мяняўся самым апошнім з дывізіёну. Ляцелі на грамадзянскім самалёце Ту-154. Лётчыкі 
павіншавалі ўсіх, калі мы толькі ўзляцелі, з развітаннем з Афганістанам, затым, калі перасякалі 
раку Амудар'ю, – з вяртаннем на Радзіму, у Савецкі Саюз. Першым жаданнем у час палёту было, 
каб нам прынеслі звычайнай халоднай «мінералкі», якую мы з прагнасцю і асалодай пілі. Затым у 
Ашхабадзе, у час пасадкі, купілі гарэлкі, якую без розніцы ў рангах выпілі на працягу далейшага 
палёту. Першымі тостамі былі – за тых, хто яшчэ застаўся там, і за тых, хто загінуў. 

Некаторы час я правёў з сям'ёй дома, у Віцебску, Затым паехаў да месца далейшага 
прызначэння – у Тульскую вобласць. 

– Колькі былых воінаў-афганцаў жыве сёння ў нашым раёне? Ці звяртаюцца яны ў 
раённы савет воінаў-інтэрнацыяналістаў? 

– У Докшыцкім раёне цяпер жывуць 67 былых воінаў-афганцаў. Амаль ва ўсіх свае сем'і, 
работа. Разам мы збіраемся рэдка – па традыцыі 15 лютага. А вось калі з'яўляюцца праблемы, у 
свой савет хлопцы звяртаюцца. Апошні са зваротаў быў ад працуючага ў райаграпрамтэхніцы 
былога воіна-інтэрнацыяналіста Сініцы ў дачыненні жыллёвага пытання. Разабраліся і, думаю, 
вынік будзе станоўчым. Для дапамогі я выкарыстоўваю і ваенкамат, і абласны савет былых воінаў-
інтэрнацыяналістаў. Прыемна, што ўважліва ставяцца да патрэб «афганцаў» у райвыканкаме. 
Дзейнічае не толькі афганс-кае братэрства, але і добразычлівасць, разуменне іншых. 

Вельмі мудра некалі заўважыў Эрнест Хэмінгуэй; «Я, конечно, пристрастен в этом вопросе, 
надеюсь, даже очень пристрастен. Но автор этой книги пришёл к сознательному убеждению, что 
те, кто затевает, разжигает и ведет войну, – свиньи...» Правільна гэта ў любы час і для любога 
народа. Ніхто не створаны для вайны. 

В. Пашэвіч 


